
Nafarroa Bai parlamentu-taldeko foru parlamentari Patxi Telletxea Ezkurra jaunak galdera egin du “Cederna-Garalur elkarteari dirulaguntza” aurrekontu-lerroari buruz (PES-436). Hona hemen erantzuna:
Kontusail honen helburua da Cederna-Garalur elkarteak, Nafarroako Gobernuak 286/2008 Aginduaren bidez Tokiko Ekintza Talde gisa aitortua, Nafarroako landa-eremu behartsuenen jarduera ekonomikoa dibertsifikatzeko jarduerak dinamizatu, bultzatu eta sustatzeko ekintzak aurrera eramatea eta bizi-baldintzak eta bizi-kalitatea hobetzea. Haren geografia-esparrua Nafarroaren iparraldeko 123 udalerritara hedatzen da; guztira, 5.358,60 km2 eta 107.722 biztanle. Ekintza eta laguntza horiek Nafarroako Foru Komunitatean Landa Garapenerako 2007-2013 Programaren baitan jada gauzatu direnen osagarri dira.
Dagokion hitzarmenean zehaztuko da zein ildo edo ekintza lagunduko diren; hitzarmena formalizatzeke dago oraindik, baina haren zirriborroan ekintza hauek barne hartu dira:
1. Baliabide endogenoei probetxu ateratzea: energia berriztagarriak baliatzea, garapen iraunkorra eta diru-sarreren sorrera bultzatzeko iturri gisa. Kasu honetan, ekintza hauek aurrera eramanen dira:
· Aprobetxamendu-aukerak aztertzea.
· Zabalkunde- eta sentsibilizazio-jarduerak.
· Lurraldean ekimenak ezar daitezen bultzatzea.
2. Landa-esparruan garapen ekonomiko eta soziala sustatzeko jarduera- eta finantzaketa-ildo berriak:
· Identifikazioa.
· Sustapena.
3. Lurraldean dibertsifikazioko enpresa-proiektuak sortzeko eta dagoen jarduera (ETEak) finkatu eta berritzeko ekintzak:
· Enpresen sorrera eta handitzea bultzatzea.
· Autoenplegua sustatzea.
· Dirulaguntzak kudeatzea.
· Enpresetan lankidetza sustatzea.
· Produktibitatea eta lehiakortasuna areagotzea (kostuak murriztea, eraginkortasuna hobetzea).
Hori jakinarazten dut, Parlamentuko Erregelamenduaren 192. artikuluan xedatutakoa betez.

